
Jahresbricht  2017 vo der 

Trachtegruppe Gurzele 

 

 Ds Jahr 2017 het wieder mit Sitzige agfange. D 

Liederkommission isch am 3. Januar bi der Kathrin 

Siegenthaler zämecho u der Vorstand am 10. Januar bim 

Vreni Brönnimann. 

 

Die erschti Singprob hi mir am 11. Januar gha. D 

Vorbereitig uf z Jodlerfescht z Brig u nöii Lieder lehre isch 

üses grosse Zieu i däm Jahr. 

 

Im Januar isch Daniela, Silvia, Kristine, Therese u d Liliana 

a di Bernische Trachtevereinigung BTV nach Lyss gange u 

ga schnuppere was i dr Volkstanzwäut nöis isch use cho. 

Das isch immer äs sehr schös Erläbniss.  

 

D Houptversammlig isch am 3. Februar im Restaurant 

Chrüz hie z Gurzele gsi. 

Es isch aus guet gange u d Versammlig het sogar ja 

gschtimmt für im 2018 e drütägegi Reis uf Dütschland z 

mache. 

O drü nöi Ehremitglieder hi mir dörfe ernenne. Z Vreni 

Brönnimann, z Käthi Nydegger u z Hanni Aegerter. 

Aschliessend hets du z Nacht gäh! 

D Christine het scho im Salat e Chnopf vom Choch sir 

Bluse gfunge. Gott sei Dank het si nid no e Zahng 

usebisse. Mir si du chli gschpannt gsi was äch süsch no uf 

üs wartet! Aber d Rahmschnitzu mit Nüdeli u Pommes si 

guet gsi u es het ke Zwüschefau me gäh. 



Der Sunntig 12. Februar wär z Datum gsi vo der BKJV 

Delegierteversammlig z Tramlan. Vom Chörli isch hür 

niemmer gange! 

Derfür hi mir du e Uftritt gha z Längebühl im 

Gottesdienscht. Mir si churzfrischtig igschprunge für d 

Bärgarve. 

Das isch guet acho u mir hi de Lüt Früd bereitet!                                                                                    

 

 

Am 13. Februar hi mir üsi Tanzprob ir Stiftig Uetendorfberg 

düregeführt. Das isch für üs äs sehr bsungrigs Erläbniss 

gsy. Mir hi dene Lüt dert ä grossi Früd chönne mache u sie 

hi o tou mit ghufe tanze. Die Tanzübig hi mir im Juni o no 

mau wiederhout. 

 

Der 26. Februar 2017 isch reserviert für itz schön umboute 

Pflege u Autersheim Wattenwil ga ds singe u tanze. Die Lüt 

dert schetze das gäng sehr we mir chömme u hi Früd 

drann. 

Aschliessend wärde mir de aube no mit eme feine Apero 

verwöhnt. 

 

Z erschte Tanze Mittenand isch das Jahr amne Mänti gsy u 

so hi mir üsi Tanzprob grad dert gha. Somit hi sehr vieu vo 

üsere Tanzgruppe teilgno. Das isch z‘ Kehrsatz gsy. A de 

angere zwöi Aläss isch abwächsligswys immer öber vo 

üsere Gruppe drbi gsy. 

 

Am 24. März isch es chlis Grüppeli ga Chegle uf Uetedorf is 

Rössli. 

Es isch e gmüetleche, zfridene Abe gsi u mir his luschtig 

gha. 



Ad Delegierteversammlig z‘ Riggisberg am 24. März isch 

Theres u Monika gange, da a däm Abe o no grad z Kegle 

vor Trachtegruppe isch gsy! Z Houptthema ar DV isch 

natürlech z Unspunnenfest z‘ Interlake gsy.  

 

Z Trachte z Morge am 2. April isch wie gäng für aui es 

strängs Wucheänd gsi. Mir si scho am Morge früh grad 

fasch überrennt worde vo de Lüt! Am haubi 10 si praktisch 

aui Plätz bsetzt gsi. 

Mir hi no im Gang Tische häre ta u di zwe Manne a der 

Kasse ines Eggeli verschobe. 

Numme paar Zahle was es so brucht het: 250 Spiegeleier, 

100 Ostereier, 15kg Käse, 14kg Fleisch 4,5kg Anke, ca 8kg 

Confi u vo 33,5kg Mehl Züpfe u Brot! 

I wet a dere Steu aune no mau merci säge für dä gross 

Isatz a däm Wucheänd. 

 

 

Z‘Trachtebott Reconvillier isch rächt wit wäg gsy u drum 

hi mir da eis nit teilgno.  

 

Z‘ Regionauträffe isch das Jahr am 12. Mai bir 

Trachtegruppe z‘ Toffen gsy. Dr Usstusch zwüsche de 

Tanzlüt isch immer sehr intressant u wärtfou. 

 

Dr festlech Tanzabe isch das Jahr zletscht mau im Casino 

z’ Bern gsy, da dä de nähr umboue wird. Dä Alass isch am 

20. Mai gsy u derbi isch Kristine, Theres, Daniela, Silvia, 

Vreni, Monika, Kathrin, Kathrin u Heidi gsy.  

 

Wieu mir vom Chörli ads Jodlerfescht wi uf Brig isch d 

Mirjam Schafroth e Abe mit üs cho Üebe! Si het ja üses 



Wettlied gschriebe. Das tuet gäng guet we öper angers 

chunnt u üs zeigt das z Hanny ja ufem richtige Wäg isch! 

Später si mir du no uf Äschi ads Expertiesesinge  z 

Wettlied ga vortrage! 

 

So u jetz isch das Eidgenössische Jodlerfescht z Brig vom 

22. bis 25. Juni vor der Tür gschtange. Es paari vo üs si 

scho am Donschti gange u hi das heisse Summerwätter 

bim bädele im Brigerbad gnosse u o di erschte Feschttag. 

Z Hanny isch mit em Terzett scho am Fritigabe ufträtte. 

Der gross teu vom Chörli isch am Samschtig Morge am 

haubi achti z Seftige ufe Zug für gäge Brig zue! 

Mir hei 10.51 im Lokal K World Nature Forum z Naters 

dörfe singe! 

Üse Chirschiboum vo der Mirjam Schafroth isch üses Lied 

gsi! 

D Jodlere vom Jodlerklub Mund isch üsi Asagere gsi! Die 

het das so guet gmacht u üs beruhiget, dass mir würkli mit 

Früd üses Lied hi chönne vortrage! 

Bi grossem Applous hi mir du das schöne Lokau verlah u si 

a di grossi Hitz use cho! Es isch a däm Wucheänd gäng öpe 

35 grad warm gsi! Nachem gmeinsame Mittagässe hi du 

aui gmacht was ihne gfaue het! Es paar si heizue, angeri hi 

no mau öpis müesse ga Ässe wieus würkli nid so super 

isch gsi u i verschiedeni Lokau ga Vorträg lose si o no 

paari! 

Am beschte isch eifach es Schatteplätzli gsi! 

Der Sunntigmorge het mit weni Räge agfange! Aber am 

eufi wo du Klassirigslischte si usecho het du d Sunne 

wieder gschtrahlet u ganz bsungers für üs! Mir hi es sehr 

guet erreicht! Juhui!!! I danke am Hanny für die Geduld u 

dä Chrampf wos gäng mit üs het, aber o öich aune 



Chörlilüt füre Isatz! Es isch gäng schön mit öich a nes 

Jodlerfescht z ga. 

 

 

Vor de Ferie isch no üses Brätle ufem Program gschtange! 

Gwüss e grossi Tschupele isch cho u mir hi e gmühtleche 

Abe zäme verbrunge! 

I danke am Thomas wo Getränk gschbändet het u aune wo 

es feins Dessär brunge hi. 

Wali o merci a di , dass du gäng luegsch das mir so schöni 

Gluet hi. 

 

D Annarös, Hans-Ueli u i si am Unspunnefescht z Interlake 

gsi! I das Fescht ibettet isch nämlech d Jubiläumsfiir vom 

BKJV gsi. Zu däm 100jährige bestah hets e schlichti aber 

schöni Fiir gäh mit vieu schöne Vorträg. 

D Rosmarie, der Markus u z Hanny hi o mitgwürkt! 

 

Am Namittag hi mir du natürlech üsi Tanzfroue bsuecht u 

hi bi der grosse Bolonese zue gluegt. 

Im Feschtzäut si mir no gmühtlech zämegsi bevor mir drü 

du ume Heizue si! 

 

 
Unspunne 2017 – mer si natürlich o derbi 

(FR 1. September bis SO 3. September 2017) 

För üs Tanzlüt esch s’Unpsunnefest z’Interlake scho e 

spezielle Alass, fingt är für Trachtelüt doch nume alli zwölf 

Jahr statt.  

Drom hei d’ Daniela u dr Aschi üs motiviert doch o mitzcho 

u met üs einigi vo däne 25 Unspunne-Tänz igübt. - Bei dene 

Übige hei mer alli Hirnzälle brucht u teilwiis hei mer müsse 



töif i üsem Hirni ga grabe. – Drum haltet üs s’ Tanze o so 

fit! 

Ganz bsungers schön isch gsi, dass fasch alli Tanzlüt hei 

chönne mitcho. Vieli hei das Fescht bereits am Friitig-Abe 

met em Tanzabe im Casino Interlake i’glütet. – Bsungers 

stolz si mehr natürliche uf üses Tanzleiter-Paar, wo im  

 
Rahme vom Programm o mittanze het! - Schön isch es gsi – 

nach Luscht u Lune, z’tanze oder eifach gmüetlech echli 

zäme z’si u mal usgebig z’dorfe. Dernäbe die viele 

verschiedne Trachtelüt i ihrne schöne Trachte z’gesh u 

liebi Frönde us dr ganze Schwyz i üsem schöne Bärner 

Oberland z’träffe.  

D’Zyt esch wie im Flug verbi u mehr si ganz seriös de zor 

vorgrückte Stund wieder gäge heizue gfahre um üs för’s 

Fescht-Wochend vorzbereite u nochli vorzschlafe. 

S’Tanzfescht vom Samschtig steit bevor! 



Am Samschtig hei mer üs alli de gäge Mittag im Kaffee-

Schuh in Interlake afe mal zomene feine Kaffee troffe. Zo 

dere Zyt het sech s’Wätter o no einigermasse fründlich 

zeigt, was sech aber de juscht uf de Feschtbeginn schnäll 

gängeret het. Mer si grad z’grächtem ar Polonäise gsi, 

scho si die erschte nasse Grüessli vo obe cho! 

U drum hei mer üs schnäll die schöne, farbige Hüet amene 

Wärbestand gschnappet – u hei no deicht, mer chöi dr 

Petrus echli mild stimme – Aber nüt esch g’si! 

Grad wo de ändlich üses Tanzfescht i dr Arena uf der 

Höhematte a gfange hätti – esch o dr Räge losgange! Es 

het grägnet, grägnet u no eis grägnet. 

 

Churz entschlosse si mehr Gurzeler-Trachtelüt is 

nächschte Festzält gfüchtet u hei’s üs dert gmüetlich 

gmacht. Wo do no einigi Chörli-Lüt derzue gstosse si 

esch’s de ganz e glatte Namittag worde. 

 

D’ Rägeschleuse bliibe witerhin offe 

Nach eme feine 

z’Nacht mit 

Fleischvogel, Stock 

u Gmües si meer 

langsam weder 

richtig Kursaal-

Casino glüffe. Nume 

guet si zwöi vo üs 

scho frücher gange 

u hei för üs e guete 

Platz im Theatersaal chönne ergattere. 

Well’s Wätter immer noni besser worde esch, si unendlich 

viel Trachtelüt i Kursaal gströmt u zytewiis hei si gar 

kener Lüt me icheglah. Üs Gurzeler het das aber ned vel 

usgmacht – mer hei ja alli es Plätzli ar Wärmi gha. S’ 

Quartett Lasyer het flotti Tanzmusig gmacht u so hei mer 

bis wyt i d’Nacht yche tanzet us zäme gmüetlich g’ha. 



Wer jetze meint mer hei ja de am Sunntig chönne 

usschlafe, dä irrt gwaltig! 

Nei bereits am 09:00 Uhr esch bem Migros am 

Westbahnhof weder Besammlig gsi – före grossi 

Feschtumzug – u dr Petrus het sech do doch ändlich 

bsunne u s’schönschte 

Wätter fabriziert, u meer hei natürlech o üser schönschte 

Trachti agleit.  

För dä Umzug hei üs ono dr Roger, d’Celina, dr Fred u dr 

Tony verstärkt so dass mer vei echli es Grüppli si gsii u dr 

Aschi ned elei met üs Trachtefroui o no a Umzug het 

müesse. 

 

 
 

 
Nachdäm mer de üsi Position im 

Umgzug ändlich gfunge hei, esch 

üsi Geduld gfragt gsi – esch es 

doch übere Stung gange bes mehr 

hei chöne losmarschiere.  

 



U was macht me de hüttigs tags we me muess Zyt 

überbrücke? 

Fraget eifach mal d’ Silvia oder Kristine 

Eh natürlich es What’s up schicke oder öppis angers ufem 

händy umegfätterle – esch ja klar! 

 

 

 

 
Dr Feschtumzug setzt sech endlich i gang 

Aber wo mer ändlich losglüffe si u die viele Zueschauer u 

dä vieli spontani Applaus vom Publikum hei dörfe entgäge 

näh, si mehr alli ganz überwältiget gsi. Be so schönem 

Wätter esch Alles eifach noch viel schöner! 

Nachem Umzug si mer de i D’Arena uf dr Höhematte u hei 

dr Festakt mitverfolgt. Vor luuter Action u verschiedener 

Musig hei mer bald Mühe gha alles glichzytig z’verfolge. 

D’rum esch äbe doch es Fünkli Wahrheit a däm Sprichwort: 

Weniger wäri mehh! 

Met dene vielne Idrück si mehr nomal ines Feschtzält u hei 

dert zäme e Abschluss-Trunk gno u so langsam hei mer alli 

weder dr Wäg hei, under d’Räder gno. – BYE-BYE 

UNSPUNNEN– viellech i 12 Jahr ume! 

 



 

 

 

 

Der 10. September isch z Datum vom Gürbetaler 

Jodlerträffe z Belp. 

I der Chiuche hi mir di zwü Lieder Heizue u Üse 

Chirschiboum vortrit. Es isch jedes Jahr e schöne u 

gmühtleche Alass im Kreis vo de Jodler us der Region. 

 

 

Üses Reiseziel isch i däm Jahr der Haslibärg gsi! Mir hi es 

Angebot vo de Haslibärgbahne usgnützt u si ufe Alpen 

Tower mit der Gondle. Dert hi mir gsunge u tanzet u hi när 

es Apero übercho! Der Wi isch zwar scho chli verruchnet 

gsi wieu si ne scho so früh igschänkt hi! 



Mit der Gondle isch me du zrugg uf Mägisalp wo mir o 

wieder gsunge u tanzet hi. Dert hets du när es feins 

Mittagässe gä mit Dessär. Es Stück z Fuess, oder mit em 

Trottinet u mit der Gondle isch me du ume gäge Meiringe 

zue. 

Der Carchauffeur vo Engelochs het mit üs no e Haut i der 

Chemihütte zum Nachtässe gmacht. Es isch e schöne 

zfridene Tag gsi! O ds Wätter het natürlich  mitghufe, es 

isch e wunderschöne Herbschttag gsi. 

 

 

Der 7. Oktober isch der Hochzytstag vor Tanja u Matthias. 

Mir vom Chörli hi dörfe  ga singe i d Chiuche z Habchere. D 

Hochzytsglogge u Du und Ich vom Ruedi Bieri wo mir äxtra 

für di zwü hi glehrt si üser Lieder wo mir vortrage hi. I 

glube d Überraschig isch üs glunge u si hi Früd gha. 

Aschliessend si mir zume wunderbare Apero iglade worde. 

Es isch e schöne Herbschttag gsi u ganz bsungers i dere 

Bärgwäut z Habchere. Tanja u Matthias danke no inisch 

vieu mau das mir a öiiem Hochzyt hi törfe derbi si! 

 

 



Ändi Oktober isch wieder der Ärntedankgottesdienscht gsi 

wo mir hi törfe singe. I däm Jahr het der Martin 

Kaltenrieder d Predig gha. 

Nach em Gottesdienscht hets Chürbissuppe u Brot gä u so 

het me no chli chönne zäme brichte. 

 

D Tanzleiterträffe am  29. Oktober het vo üsere Gruppe 

üses Tanzleiterpaar bsuecht. A däm Tanzsunntig hi si ume 

vieu nöii Tänz für üs glehrt. 

Bi dere Glägeheit möchte mir üs o ume ganz härzlech bir 

Daniela u Ernst bedanke. Mir schetzes sehr, dass dir zwü 

immer Zyt näht u d‘ Geduld hit mit üs auti Tänz ufzfrüsche 

u nöii Tänz i z studiere. Die beide hi für üs o i däm Jahr no 

a viune Tanzaläss teilgnoe wo jetz hie nid au einzel 

erwähnt wärde. Danke euch beidne härzlech. 

 

Nit vergässe möchte mir die viele Mäntige wo mir immer 

mit Fröid sie zäme cho zum tanze. Es macht immer sehr 

vieu spass a üsne Übige u ab u zu hets o eis no kurz ä 

Schlumertrunk im Restaurant Höfli oder Gloria gä. 

Am 18. Novämber het Kathrin Siegenthaler ihre 70. 

Geburtstag gfiiret. 

Mir vom Chörli si zum Dessär iglade worde u so hi mir dene 

Geburtstagsgescht o es paar Lieder chönne singe. 

Es isch e gmühtleche Namittag gsi u Zyt isch wie im Flug 

verbi gange. 

 

 

D Houptprob vo üsne Ungerhautigsabe isch am Donnschtig 

23. Novämber gsi! 

Es isch gwüss guet gange u mir hi chönne zuversichtlech a 

üser Abede häre ga. 

 



Der 25. u 30. Novämber u der 2. Dezämber si Datum vo de 

Ungerhautigsabe. 

Mir hi jedesmau der Saau vou Lüt gha u üses 

abwächsligsriiche Program het d Bsucher begeischteret. 

Sogar z Tröimli wo mir beidi Gruppe zäme hi igschtudiert 

het aklang funge. 

U de nätürlech üsi Theatergruppe het sich wieder mau 

übertroffe!!!! Das het d Lachmuskle tou i aspruch gno! 

Danke vieu mau für dä gross Isatz u die Zyt wo dir aui Jahr 

opferet für Trachtegruppe. 

Aber o es ganz grosses MERCI a aui! Es funktioniert aus tip 

top u d Gescht gschpüre u schätze das o!!!! 

 

D Auterswiehnachte oder wie mir grad beschlosse hi für 

nächscht Jahr d Seniorewiehnacht isch am 13. Dezämber 

gsi. 

Mir si ganz überrascht gsi wie vieu Lüt si cho! (45Persone) 

D Schüler u der Pfarrer Kaltenrieder hi üs ghufe dä Abe 

düre z führe. 

Wo du d Seniore hei si gange hi d Daniela wo Geburtstag 

het gha u der Aschi üs Trachtelüt no mit wunderbarer 

Turte verwöhnt. So hi mir no e feine süsse Usklang gha! 

Danke no inisch vieu mau! 

 

Üse letscht Alass vom Jahr isch der Autjahrshöck wo mir o 

i däm Jahr wieder bi Künzi’s z Wattewil düre gführt hi. 

Es isch super fein gsi u Kathrin Peter het mit em 

Päcklispieu wieder für chli Ungerhautig gsorget. Ds hi 

fahre isch du fasch e chli zum Alptrum worde. Es het 

grägnet gha u isch spieguglatt gsi! 

E so bi i no nie uf der Strass gsi u de ersch no der Hoger 

ab. Auso stah hät me nid chönne uf der Strass. I bi froh si 

glich aui guet hi cho. 



I däm Jahr isch z Chörli 52 mau zämmecho! Dadervo isch d 

Houptversammlig, z Trachte z Morge, Chiuche singe, 

Ungerhautigsabede, Auterswiehnachte u 5 Uftritte uswärts 

gsi! Zusätzlech isch no der Geburtstag vo der Kathrin 

Siegenthaler. 

Tanzgruppe isch 44 mau zämmecho u dadervo si 8 Uftritte 

gsi! 

 

I wet a dere Steu üser Dirigäntin Hanny Burri u am 

Tanzleiter Paar Daniela u Ernst Rohrer ganz härzlech 

danke für dä gross Isatz für üsi Trachtegruppe dürs ganze 

Jahr! Mir schätzes sehr das dir lueget, dass mir di rächte 

Tön u Schritte verwütsche. 

 

O es grosses Merci a d Liederkommission, d 

Theaterkommission u d Rächnigsrevisore! Das si aus 

wichtegi Ufgabe wo dir wahr näht! 

 

Aber o öich aune Vereinsmitglieder es grosses Danke! I 

schätzes sehr das mir aui am gliche Charli zieh! 

 

Zletscht es ganz grosses Danke a mini Vorstandslüt! Es 

isch schön mit sore guete Truppe zäme z schaffe! 

 

Für z nöiie Vereinsjahr wünsche i öich aune gueti Gsundhit 

u vieli schöni, gmühtlechi u zfriedeni Stunde mit der 

Trachtegruppe. 

 

 

Gurzele im Jäner 2018 

Öii Presidäntin 

Marianne Reust 



 

 

 

  

 

 

 

 

 

  

 

 

 

 

 

 

 


